
雨中

四首

作者：藍仁　明

本作品收錄於《藍山集/卷02》

其一

淫雨仍無賴，名花亦自殘。

林深雲久暗，城晚雪猶寒。

問粟瓶長聲一作「罄」，呼尊酒已乾。

衰年將百慮，惆悵獨凭欄。

其二

久雨不能休，花時慘似秋。

牛羊僵在野，魚鼈困中流。

敢歎泥塗苦，長懷畎畆憂。

滂沱非潤物，天意遠難求。

其三

燕仆多空壘，鶯僵在遠林。

春霜晴不久，社雨冷難禁。

妄動徵前失，深藏異此心。

故山棲老鶴，永夜自長吟。

其四

冰雪似三冬，鶯花又一空。

毛寒誰問馬，指直久妨農。

和氣從今轉，嚴威未可窮。

野人時望日，霽色露前峯。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

